
Annotatsiya: Ushbu maqolada Qoraqalpog‘iston Respublikasi toponimlarning kognitiv va lingvomadaniy xususiyatlari tahlil qilinib, xalqning tarixiy xotirasi, milliy tafakkuri va madaniy qadriyatlarini aks ettiruvchi nomlar tizimi sifatida o‘rganiladi. Tadqiqot davomida toponimlarning semantik tuzilishi, nomlash asoslari, etimologiyasi hamda ularning xalq tafakkuri bilan bog‘liqligi yoritilgan.

Annotation: This article analyzes the cognitive and linguocultural features of the toponyms of the Republic of Karakalpakstan as a system of names that reflects the people's historical memory, national thinking, and cultural values. The study highlights the semantic structure of toponyms, the principles of naming, their etymology, and their connection with the folk worldview.

Аннотация: В данной статье анализируются когнитивные и лингвокультурные особенности топонимов Республики Каракалпакстан как системы названий, отражающей историческую память народа, его национальное мышление и культурные ценности. В ходе исследования раскрываются семантическая структура топонимов, основы номинации, их этимология, а также связь с народным мировоззрением.

Toponimika – geografik nomlarni o‘rganuvchi fan sifatida tilshunoslikda alohida o‘rin egallaydi. Har bir toponim nafaqat joyni bildiruvchi nom, balki xalqning tarixiy-madaniy xotirasini, urf-odatlarini, dunyoqarashini mujassam etgan madaniy belgidir. Shu bois toponimlarni kognitiv va lingvomadaniy jihatdan o‘rganish zamonaviy lingvistik tadqiqotlarning muhim yo‘nalishlaridan biri hisoblanadi. Bugungi kungacha o‘zbek tilshunosligida toponimika sohasida dastlabki ilmiy tadqiqotlar V.V.Bartold, S.P.Tolstov, A. Madrahimov, B. Tursunov, R. Rasulov, A. R.Qayumov, B. Berdiyorovlarning ishlari bilan bog‘liq. Ular o‘zbek toponimlarining tarixiy, etimologik va leksik-semantik xususiyatlarini chuqur tahlil qilganlar. Joy nomlarining kognitiv va lingvomadaniy jihatdan o'rganish tilshunoslikda yangi bir poğonaga chiqdi desak to'g'ri bo'ladi.
Kognitiv lingvistika tilni insonning dunyoni idrok etish, tasniflash va konseptual modellashtirish vositasi sifatida talqin etadi. Bu yondashuvga ko‘ra, har bir so‘z, shu jumladan toponim, inson ongida mavjud bo‘lgan bilimlar, tajribalar, assotsiatsiyalar bilan bog‘liq. Toponim bu – faqat “joy nomi” emas, balki xalq tafakkurining, tarixiy tajribasining va madaniy xotirasining konseptual belgisidir. Masalan, “Cho‘l”, “Qal’a”, “Bog‘”, “Suv”, “Qum”, “Ota”, “Bobo” kabi komponentlar o‘zbek xalqining tabiatni, xavfsizlikni, hayot manbaini qanday idrok etishini bildiradi.
Lingvomadaniy yondashuv esa toponimni xalqning madaniy qadriyatlari, diniy e’tiqodi, urf-odatlari va milliy mentaliteti bilan bog‘liq holda o‘rganadi. Demak, toponim — bu lingvistik birlik bo‘lishi bilan birga madaniyat belgisi, ramz, identifikatsiya vositasi hamdir. Toponimlarning kognitiv va lingvomadaniy xususiyatlarini Qoraqalpog‘iston Respublikasi toponimlari kesimida tahlilga tortamiz.
Qoraqalpog‘iston hududi Amudaryo quyi oqimida joylashgan bo‘lib, qadimdan ko‘plab etnoslar, madaniyatlar chorrahasi bo‘lgan. Shu sababli bu yer toponimlarida etnik, tabiiy, madaniy qatlamlar uyg‘unlashgan.
Qo‘ng‘irot tumani. Qo’ng’irot tumani toponimlari o‘zining etnik asoslari bilan ajralib turadi. “Qo‘ng‘irot” atamasi qadimiy turkiy urug‘ nomi bilan bog‘liq bo‘lib, u tarixiy manbalarda “qo‘ng‘ur” (kulrang, qora tusdagi ot) so‘ziga -ot qo‘shimchasining qo‘shilishi bilan shakllangan deb talqin qilinadi. Bu nom o‘z davrida qabilaviy identifikatsiya va ijtimoiy kuch ramzi sifatida shakllangan. Kognitiv jihatdan “Qo‘ng‘irot” konsepti xalq ongida jasorat, kuch, birlik kabi semantik maydonlarni faollashtiradi.Qo‘ng‘irot hududidagi ayrim toponimlar – Qipchoq, Oqqal’a, Qumqishloq, Qiziljar, Shumanay, Kattabog‘ – tabiiy muhit va ijtimoiy hayot o‘rtasidagi munosabatni aks ettiradi. Masalan, Qiziljar nomi rang konseptiga asoslangan bo‘lib, “qizil” (yerning rangi) va “jar” (geografik relyef shakli) leksemalari orqali tabiat va rang timsollari orqali joyning vizual xususiyatini ifodalaydi. Bu nomda xalqning tabiatni idrok etish usuli – ko‘rish va tasavvur asosidagi kognitiv model mujassam. Lingvomadaniy jihatdan, Qo‘ng‘irot hududidagi toponimlar xalqning ko‘chmanchi turmush tarzi, etnik o‘ziga xosligi va yerga egalik an’analarini yoritadi. “Qo‘ng‘irot”, “Qipchoq”, “Mang‘it”, “Nayman” kabi toponimlar o‘zida etnonim-madaniy kodni saqlaydi. Ular orqali xalq o‘zining tarixiy ildizlari, ijtimoiy birligi va milliy identitetini anglaydi.
Mo‘ynoq tumani. Mo‘ynoq toponimlari bugungi kunda faqat geografik nom emas, balki madaniy xotira va ekologik ogohlik belgisi sifatida namoyon bo‘ladi. “Mo‘ynoq” so‘zi turkiy “mo‘y” (soch, jun) va “noq” (tuya) so‘zlaridan tarkib topib, “mo‘yli tuya”, ya’ni mo‘lchilik, tabiat bilan uyg‘unlik konseptini ifodalaydi. Kognitiv jihatdan bu nom xalq tasavvurida baraka, tabiiy boylik, hayot manbai bilan bog‘liq konseptual tarmoqni hosil qiladi. Ammo XX asrning ikkinchi yarmidan boshlab Aral dengizining qurishi bilan “Mo‘ynoq” toponimi madaniy metafora darajasiga ko‘tarildi. Endilikda bu nom xalq ongida yo‘qotilgan dengiz, ekologik falokat, tabiatga befarqlik oqibati kabi yangi konseptlar bilan bog‘lanadi. Lingvomadaniy nuqtayi nazardan, bu holat xalq tafakkuridagi madaniy semantika o‘zgaruvchanligini ko‘rsatadi. Shunday qilib, “Mo‘ynoq” toponimi tildagi ko‘p qatlamli konseptga aylanib, u orqali millat o‘z ekologik tajribasini va ogohlik ruhini ifoda etadi. Hududdagi boshqa toponimlar – Qipchoq, Uchsay, Qal’a,, Qizilqum, Aydarbek, Karakalpak – semantik jihatdan tabiat, suv, o‘tloq, cho‘l konseptlarini ochib beradi. Masalan, Uchsay toponimi “uch” (son konsepti) va “soy” (suv oqimi) komponentlari orqali miqdor va suv tushunchalarini uyg‘unlashtiradi, bu esa xalq tafakkurida ko‘p suv, hayot manbai ramziga aylanadi.
Amudaryo toponimi. Amudaryo tumani toponimlari asosan suv konsepti bilan bevosita bog‘liq bo‘lib, xalqning tarixiy hayot tarzi – daryo bo‘yidagi dehqonchilik, sug‘orish tizimi va suv bilan bog‘liq dunyoqarashini aks ettiradi. “Amudaryo” toponimi qadimiy “Amul” shahri nomidan kelib chiqqan bo‘lib, unga “daryo” komponenti qo‘shilgan. Shu bois bu nom kognitiv-metaforik jihatdan “hayot manbai”, “serhosillik”, “yashovchanlik” konseptlarini ifodalaydi. Amudaryo hududidagi toponimlar – Bo‘ston, Jilg‘ali, Qumqishloq, Oqqo‘rg‘on, Toshsoy, Qizilovul, Qo‘shko‘prik – xalqning suv, yer va hayot o‘rtasidagi muvozanatni idrok etish usulini aks ettiradi. Masalan, Qo‘shko‘prik toponimi “qo‘sh” va “ko‘prik” komponentlari orqali birlik va bog‘lanish konseptini ifodalaydi. Bu toponim nafaqat geografik obyekt, balki insonlar o‘rtasidagi birlashuv va hamjihatlikning lingvomadaniy timsoli sifatida talqin etilishi mumkin.Lingvomadaniy tahlil shuni ko‘rsatadiki, Amudaryo atrofidagi toponimlarda xalqning suvni muqaddaslashtirish an’anasi, yerga ehtirom, tabiat bilan uyg‘un yashash g‘oyasi mujassam. Bu nomlar orqali xalq tafakkurida suv konsepti –hayot konseptiga tenglashtiriladi.
Ellikqal’a toponimi. Ellikqal‘a tumani hududida uchraydigan toponimlar xalqning qadimiy tarixiy xotirasi, dunyoqarashi, mudofaa tajribasi va afsonaviy merosini aks ettiruvchi madaniy kod sifatida namoyon bo‘ladi. Ayniqsa, Qo‘yqirilganqal‘a, Guldursunqal‘a, Qirqqizobod, Tuproqqal‘a kabi toponimlar mazmun jihatdan boy bo‘lib, har biri muayyan konseptlarni ifodalaydi. Guldursunqal‘a esa ayol ismi bilan bog‘liq sevgi, sadoqat va fojiaviy qahramonlik tasavvurlarini yodga soladi. Ushbu nom xalq og‘zaki ijodi bilan uzviy bog‘langan afsonaviy qadriyatlar davomiyligini ta’minlaydi. Lingvomadaniy jihatdan bu toponim xalq afsonalari orqali axloqiy qadriyatlar, ayollar sha’ni konsepti saqlanadi. Qirqqizobod toponimi turkiy mifologiyaga xos bo‘lgan “qirq qiz” motivini eslatadi. Bu nom orqali ayol jasorati, himoya, Vatanni asrash g‘oyalari avloddan avlodga uzatiladi. “Qirq qiz” motivi turkiy xalqlar mifologiyasida keng tarqalgan. “Qirq” – “ko‘plik, qudrat” ma’nosida bo‘lib, dushmanga qarshi kurashgan jasur qizlar obrazini yaratadi. Kognitiv jihatdan qahramonlik, ayol jasorati ustuvor bo’lsa, lingvomadaniy jihatdan o‘zbek va qoraqalpoq folklorida “Qirq qiz” motivi juda qadimiy qahramonlik arxitepi bilan bog‘liq hisoblanadi.
Xulosa qilib aytganda, Qoraqalpoq toponimlari xalq tafakkuri, tarixiy xotirasi va madaniy merosining eng qadimiy qatlamlaridan birini tashkil etadi. Ushbu hududlarda shakllangan toponimik tizim nafaqat joy nomlari majmuasi, balki xalqning o‘z atrof-muhitini idrok etish, nomlash va ma’no berish jarayonidagi kognitiv mexanizmlarini ham ifodalaydi. Har bir toponim xalqning tarixiy kechmishi, ijtimoiy hayoti va tabiat bilan munosabatidan tug‘ilgan mental modelni mujassamlashtiradi. Shu boisdan ham mazkur hudud toponimlari xalqning madaniy kognitsiyasi va milliy tafakkurining lingvistik ko‘rinishi sifatida namoyon bo‘ladi. Ular o‘zida tarix, madaniyat, tabiat va tilning uyg‘unligini mujassamlashtirib, milliy identitetni shakllantiruvchi muhim omil bo‘lib xizmat qiladi. Shu bois toponimlarni kognitiv va lingvomadaniy jihatdan o‘rganish nafaqat tilshunoslik, balki madaniyatshunoslik, tarix va etnologiya fanlari uchun ham dolzarb ilmiy yo‘nalishdir.

